Thema: Bwlio
Dylech chi bob amser drin pobl eraill fel byddech chi’n hoffi iddyn nhw eich trin chi.

Cofiwch addasu’r iaith i siwtio’ch ardal/plant. Mae Ppt wedi ei baratoi i gyd-fynd â’r gwasanaeth. 

Sleid 1: Teitl – Bwlio
· Heddiw rydyn ni am sôn am fwlio.

Sleid 2: Erthygl o safle we'r llywodraeth yn sôn am addysg a phresenoldeb yn yr ysgol
· Mae’n rhaid i bob plentyn yng Nghymru ddod i’r ysgol, mae’n rhan o gyfraith ein gwlad. 
Sleid 3: Plentyn yn y 3ydd byd
· Ar draws y byd mae degau o filiynau o blant sydd ddim yn cael mynd i’r ysgol.
· Yn aml mae eu gwlad yn rhy dlawd i adeiladu ysgolion ac i dalu am athrawon.
· Weithiau mae eu teulu’n rhy dlawd i’w danfon i’r ysgol am nad ydyn nhw’n gallu talu am lyfrau a gwisg ysgol. 
· Rydyn ni’n derbyn ein haddysg o ddydd i ddydd yn rhad ac am ddim - a byddai miliynau o bobl yn dweud ei fod o’n fraint arbennig  iawn.
Sleid 4: Cloc
· Rydyn ni yn ysgol (enw)  o ddydd Llun i ddydd Gwener, am tua 39 wythnos bob blwyddyn am o leiaf 6 mlynedd. Mae’n amser hir.

· Mae’n bwysig ein bod ni’n hapus yn yr ysgol ac yn gwneud ein gorau. Os ydyn ni’n unig a heb ffrindiau mae dod i’r ysgol yn broblem. 
Sleid 5: Plant trist

· Mae rhai plant yn anhapus oherwydd bwlio. 
· Does neb yn deffro un bore ac yn penderfynu, 
(Plentyn i actio’r rhan os yn bosib)

“Heddiw dw i am fod yn fwli. Heddiw dw i am bigo ar blant eraill a gwneud eu bywydau yn anodd.” 
· Mae gan bawb ei broblem. Ond dydy rhai plant a phobl ddim yn gwybod sut i ddelio â’u problemau, dydyn nhw ddim yn gwybod sut i reoli eu tafod na’u tymer. Ac dydyn nhw ddim yn sylweddoli eu bod nhw’n brifo plant eraill.
· Dydyn nhw ddim yn gallu rhoi eu hunain yn esgidiau neb arall, a meddwl am deimladau pobl eraill.

· Mae yna ddywediad Saesneg sy’n dweud, “Sticks and stones may break my bones but your words will never hurt me.” Ond nonsens ydy’r dywediad yna.
· Mae geiriau yn brifo, ac mae effaith geiriau cas, celwyddog neu sbeitlyd yn gallu bod yn ddifrifol iawn.
· Mae’r bwli yn aml yn hunanol. Mae’r bwli yn meddwl amdano neu amdani ei hun drwy’r amser. Dydy’r bwli ddim yn gallu meddwl am eraill. Dydy’r bwli byth yn dweud, “Sut fydd (enw addas) yn teimlo os wna i ddweud hyn?” neu “Sut fydd (enw addas) yn teimlo os wna i wneud hyn?”

· Mae’n rhaid i bob un ohonon ni ddysgu i barchu pobl eraill ac i wneud ein gorau i fyw mewn heddwch â phobl eraill.

· Mae’n rhaid i ni ddysgu i reoli ein tafodau a’n tymer ac i beidio â bod yn hunanol. Ond yn drist iawn mae ’na blant a phobl sydd byth yn dysgu’r gwersi yma. 
· Mor aml rydyn ni’n clywed esgusodion am ymddygiad gwael: 

(Plant i actio’r holi ac ateb os yn bosib)

“Pam wnes ti hynna?” (newidiwch y dafodiaith a’r eirfa i’ch siwtio).

“Dw i ddim yn lecio hi. Mae hi’n annoying. Arni hi mae’r bai.”

“Dw i ddim yn lecio fo. Mae o’n stiwpid. Arno fo mae’r bai.”

“Mae o’n od.”

“Dw i ddim eisiau bod yn ffrindiau hefo hi.”

Sleid 6: Erthyglau o wahanol wefannau am hunanladdiad plant
· Bob dydd mewn ysgol mae yna broblemau yn codi rhwng disgyblion a’i gilydd. Y rhan fwyaf o’r amser mae’n bosib datrys y problemau ar ôl siarad gyda un o’r athrawon. 
· Ond weithiau mae bwlio yn achosi trasiedi. Trasiedi ydy rhywbeth dychrynllyd iawn, iawn. 
Mae bwlio yn arwain plant i feddwl am ladd eu hunain. Mae hyn yn drist iawn, iawn.
Ym Mhrydain mae hanner y plant sy’n lladd eu hunain yn gwneud hynny am eu bod yn cael eu bwlio.

Merched rhwng 10 ac 14 oed sy’ fwyaf tebygol o ladd eu hunain os ydyn nhw'n cael eu bwlio. Ac mae bwlio’n llawer gwaeth ymysg merched.
· Mae geiriau cas yn brifo ac yn aros yn y cof. Mae’n waeth byth os oes dwy neu dair, neu ddau neu dri yn ymuno gyda’i gilydd i fwlio disgybl arall. 
Dychmyga/Meddylia: Sut fysa ti’n teimlo,

Os fysa bob dydd yn yr ysgol yn hunllef.

Petai disgyblion eraill yn gwneud i ti deimlo’n od ac yn wahanol.
· Fe laddodd Megan Musson ei hun yn 13 oed ar ôl iddi gael ei bwlio’n am ei bod hi’n dal.

Fe laddodd Thomas Thompson ei hun yn 11 oed ar ôl iddo gael ei fwlio am ei fod yn glyfar ac yn dda am wneud ei waith ysgol.

· Mae yna blant trist iawn mewn rhai ysgolion. Maen nhw’n drist am fod plant eraill yn dweud pethau cas amdanyn nhw, ac yn gwneud pethau cas iddyn nhw.
· Mae yna blant unig iawn oherwydd nad oes ganddyn nhw ffrindiau da yn yr ysgol.
Sleid 7: Llun o Lisa Wilkinson, seren deledu yn Awstralia
Dwedodd Lisa Wilkinson, un o sêr teledu Awstralia, ei bod hi wedi cael ei bwlio yn yr ysgol gan ferched eraill. Oherwydd y merched eraill doedd hi, Lisa, ddim eisiau gwneud yn dda yn yr ysgol, doedd hi ddim eisiau sefyll allan. Doedd hi ddim eisiau bod yn wahanol.  Fe stopiodd fynd i wersi ballet am fod y merched yn gwneud sbort am ei phen drwy’r amser. 

Efallai nad yw’n bosib bod yn ffrindiau hefo pawb, ond does dim rhaid bod yn gas. 
Medrwn fyw mewn heddwch gyda phobl hyd yn oed os nad ydyn ni’n rhy hoff ohonyn nhw. Mae’n bosib cadw’n dawel a brathu’n tafod yn lle dweud geiriau sbeitlyd. 
Sleid 8: Yr adnod isod

Mae pawb yn werthfawr. Mae bywydau bob un ohonon ni yn sbesial. Mae lle i bob un ohonon ni yn nheulu’r  ysgol. 
Mae’r ffydd Gristnogol wedi ei seilio ar gariad. Mae’r Beibl yn dweud fod Duw yn Dduw cariad, ac mae yna bwyslais yn y Beibl ar i Gristnogion garu ei gilydd a charu eraill. Mae’r cyfan wedi ei grynhoi mewn un adnod sef,

Mathew 7:12

-  Dylech chi bob amser drin pobl eraill fel byddech chi’n hoffi iddyn nhw eich trin chi. 
· Dydy hi ddim yn hawdd estyn allan a bod yn garedig i blentyn mae plant eraill yn gadael allan neu’n bwlio. Ond, os ydyn ni’n gwybod bod rhywun yn anhapus oherwydd bwlio yna fe ddylen ni wneud rhywbeth i wella’r sefyllfa.
· Gweddïwn:  Ein Tad, diolch am y cyfle i feddwl am eraill. Rydyn ni i gyd yn wahanol ac eto rydyn ni’n gorfod cyd-fyw gyda’n gilydd yn yr ysgol bob dydd. Helpa ni i fod yn ofalus o’n gilydd, ac i osgoi gwneud bywyd yn anodd i’n gilydd. 
· Helpa ni i frathu’n tafod yn lle dweud geiriau cas. Helpa ni i feddwl ddwywaith cyn gwneud rhywbeth sbeitlyd. Ein Tad, helpa ni i weld y byd gyda llygaid pobl eraill, ac nid i feddwl amdanom ein hunain drwy’r amser. Mae’r Beibl yn glir dy fod ti yn Dduw cariad, ac mae’r neges am gariad Iesu Grist wedi cael ei gyhoeddi ers dwy fil o flynyddoedd. Helpa ni i fod yn garedig, yn gyfeillgar ac yn amyneddgar gyda’n gilydd. Amen.

